
1 Pedr_(12)

1 Pedr 2:13-17

13 Dylech chi ddangos parch at bobl eraill, yn union fel y gwnaeth yr Arglwydd ei hun. Mae hyn yn cynnwys yr ymerawdwr sy'n teyrnasu dros y cwbl, 14 a’r llywodraethwyr sydd wedi eu penodi ganddo i gosbi pobl sy'n gwneud drwg ac i ganmol y rhai sy'n gwneud da. 15 Mae Duw eisiau i chi gau cegau pobl ffôl drwy wneud daioni. 16 Dych chi’n rhydd, ond peidiwch defnyddio’ch rhyddid fel esgus i wneud drygioni. Fel rhai sydd ddim ond yn gwasanaethu Duw, 17 dylech ddangos parch at bawb, caru eich cyd-Gristnogion, ofni Duw a pharchu’r ymerawdwr.
Yn ôl Pedr dylai Cristnogion roi Duw yn gyntaf a phawb a phopeth arall wedyn. Dylai Cristnogion fyw bywydau o wasanaeth i Dduw, ac mae’n dilyn felly fod popeth sydd wedi cael ei ddweud yn barod, am aberthau ysbrydol, am reoli chwantau, am osgoi drwg, am fod yn bobl sanctaidd, am ufuddhau i’w orchmynion i gymryd y lle blaenllaw yn eu bywydau. Dylai’r agwedd yma lifo drwy bob agwedd o fywyd y Cristion – o helpu Mrs. Jones drws nesaf a rhoi arian i elusen, i dalu biliau a pheidio â pharcio’r car ar linellau melyn. Mae’n ofynnol i Gristnogion ufuddhau i lywodraeth, hyd yn oed pan maen nhw’n anghytuno hefo’r llywodraeth!                                    (Am fwy o wybodaeth ewch i Gwleidyddiaeth, Gwleidyddiaeth Rhyngwladol, Gwrthdaro)
· Yr unig amser nad oes raid i Gristion ufuddhau i gyfraith gwlad neu reolau sefydliad ydy pan maent yn groes i ewyllys Duw (Actau 5:29). Oedd o’n iawn i Gristnogion guddio Iddewon rhag cael eu dal gan y Natsïaid – wrth gwrs! Ydy o’n iawn i Gristnogion fynnu gwisgo mwclis â chroes yn eu lle gwaith os ydy’r awdurdodau’n gwrthod – na dydy o ddim. Does dim rhaid i Gristion wisgo croes, a dim ond dod ag anfri ar y wir efengyl mae ffraeo am bethau mor ddibwys.
Duw trefn ydy Duw y Beibl; mae nos yn dilyn dydd, gwanwyn yn dilyn gaeaf a’r planedau’n troi mewn patrwm perffaith, trefnus. Rhaid i Gristnogion ufuddhau i’w llywodraethwyr er mwyn osgoi anrhefn. Gwneud daioni a bod yn ddinasyddion da ydy cyngor Pedr i’r Cristnogion cynnar oedd yn wynebu erledigaeth na wyddon ni yng Nghymru’r 21ain ganrif ddim amdano. Dyna her – gwneud daioni yn wyneb gelyniaeth ac erledigaeth! Roedd pwyslais blaenorol Pedr ar fawredd a gogoniant Iesu yn arwain i’r fan hyn - ble mae Cristnogion yn gorfod sathru ar eu hawydd naturiol i ddial neu fod yn chwyrn. Rhaid rhoi Crist yn gyntaf, a chofio bod popeth yn ail iddo Ef.
Mae dangos parch at bawb hefyd yn her yn y darn yma o lythyr Pedr. Heb osod  Crist yn gyntaf sut fyddai'n bosib i’r Cristnogion yma wneud daioni a byw bywydau teilwng ohono.

